
— 297 —







Njonja Kek-soen merinti tida poetoesnja, ia rasaken sakoedjoer badannja ada sakit dan merasa amat soesa boeat tarik napas. Memaki ia tida bisa lagi, dan dengen soeara lemah, laloe ia berkata :

,,Goea misti pergi dari ini roemah, kaloe goea lama-lama tinggal di sini, salah-salah, goea boleh djadi mati engga karoean....."

Belon sampe habis iboe itoe berkata-kata, lantas djoega anak-anaknja jang masi ketjil pada menangis sasenggoekan. Djoega Koei-tjoan di itoe waktoe ada merasa sedih di hati dan soeda tida bisa loepoetken boeat toeroet koetjoerken aer mata.

Sin-tjoan, jang merasa masi tjapeh lantaran soeda misti ider-ideran di Tandjoeng, sadari tadi soeda tida tjampoer apa-apa dalem persatoriannja ia poenja orang toewa, tapi sekarang kombali ia misti djadi amat ripoe boeat bedal boedjang panggil sinshe dan sabaginja, kerna soedaranja jang laen-laen malaenken bisa berlakoe seperti patoeng dalem itoe kakaloetan roemah-tangga.

Ban-tjoan, jang tida kataoehan soeda mengilang ka mana, teroes sampe soreh tida katiatan mata-idoengnja.

